                  Ныдэлъф гущыIэр, цIыф лъэпкъым игъэсэкIо ин дэд, 

                        народнэ педагог ин дэд, природэри, щыIэныгъэри,       

           цIыфмэ язэфыщытыкIи апэрэу зэхэзыф.

К.Д. Ушинский.      

      ЦIыф лъэпкъ пэпчъ ежь бзэ шъхьаф иI. Бзэ пэпчъ зыфэдэ къэмыхъугъэу щыт, бзэ пэпчъ культурэм изы Iахь цIыкIоу, зэбгъэшIэнэу ыкIи къэуухъумэнэу тефэ. Ныдэлъфыбзэм к1оч1э ин дэдэ и1. Ар ц1ыф лъэпкъым игъэсэк1о ин, апэрэ зэхаш1эу, гупшысэу ыгъотыхэрэми ар якъежьап1. непэрэ мафэм ныбжьык1эхэм гъэсэныгъэ-п1уныгъэ тэрэз ягъэгъотыгъэнымк1э анахь мэхьанэшхо зи1эмэ зэу ащыщ еджап1эр.  

       Тэ тиныдэлъфыбзэу адыгабзэм изэгъэшIэнкIэ гурыт еджапIэм икIэлэегъаджэхэм пшъэрылъ шъхьаIэу тиIэхэм зэу ащыщ кIэлэеджакIохэм яныдэлъфыбзэ шIу алъэгъоу, бзэр зэзгъэшIэрэ наукэм ылъапсэхэр аIэкIэлъхэу, бзэм щыхъухэрэр зэхафын алъэкIэу цIыф гъэсагъэхэр гъэхьазырыгъэнхэр.

       Сэ мурад шъхьаIэу зыфэзгъэуцужьыгъэр: кIэлэегъэджэ пэрытхэр сищысэтехыпIэу, ахэмэ яIофшIакIэ, яIофшIагъэхэм куоу защызгъэгъозэн згъэфедэн сэ сишIошъи хэслъхьан, кIэлэеджакIохэм шIэныгъэ куу язгъэгъотын, ягухэлъхэр IупкIэу къыраIотыкIышъоу, лъэныкъо пстэумкIи ягупшысэ куоу сиIофшIакIэ згъэпсыныр ары.

        Сыдырэ 1офыгъуи шIэныгъэр ылъапс. Егъэджэн Iофыр пштэмэ, шIэныгъэ лъапсэхэр пIэ имылъхэу сыдырэ шIыкIэ бгъэфедагъэкIи, ащ узэрэщыгугъыгъэу шIуагъэ къытыщтэп. Ащ елъытыгъэкIэ методическэ ш1ык1э-гъэпсык1э гъэнэфагъэмэ алъапсэу щыт амалхэу егъэджэн Iофым иIэхэр.

        ТеориемкIи практикэмкIи егъэджэным иамал зэфэшъхьафхэр наукэм ыгъэунэфыгъэх, ахэм къатегущыIэу, тхыгъэу щыIэр макIэп. Адыгабзэм иегъэджэнкIэ бгъэфедэн плъэкIыщт материалэу щыIэр бэп. Арышъ, бзэу зэхьылIагъэм емылъытыгъэу, ашIырэ теоретическэ зэфэхьысыжьыныгъэхэр  адыгабзэми щыбгъэфедэнхэ плъэкIыщт.

         ШIэныгъэ куу кIэлэеджакIомэ ягъэгъотыгъэным пае анахь мэхьанэ зиIэу слъытэрэр урокыр ары. Программэм къыдилъытэрэ Iофыгъохэр зэкIэ зыщыдгъэцакIэрэр мы чIыпIэр ары. Арышъ апэрэ мафэм щегъэжьагъэу урокыр гъэшIэгъоны зэрэхъущтым сыдэлажьэ. Ащ пае сэгъэфедэх технологие зэфэшъхьафхэр: проектнэ технологиер, дифференцированнэ егъэджак1эр, личностно-ориентированнэр, информационнэ технологиехэр,  псауныгъэм икъэухъумэн фэIорышIэрэ (здоровьесберегающие) технологиехэр, технологиеу дебаты ыкIи тестхэр. Мыхэмэ анэмыкIэу урокхэр нахь гъэшIэгъонэу зэхэщэгъэнхэм пае адыгабзэм иурокхэми литературэм иурокхэми  дидактическэ материалхэр сэгъэфедэх.

Проектнэ технологиер.

      Адыгабзэм урокхэми литературэм иурокхэми проектнэ технологиер ащысэгъэфедэ. Охътэ кIэкIым къыкIоцI едзыгъо  горэм Iоф дэпшIэщтмэ мыр амалышIу дэдэу щыт. Мы технологиер бгъэфедэмэ,  к1элэеджакIомэ ежь-ежьырэу Iоф ашIэнэу, зыгорэм лъыплъэнхэу, къагъотынэу,  рыгъозэнхэу регъасэх. Мыщ дэжьым лъэныкъо пстэумкIи ягупшысэ зынэсырэр,   къэошIэ, язэхэшIыкI хэхъо, гулъытэ куу яIэ мэхъу. ГущыIэм пае: Зэошхоу блэкIыгъэм хэгъэгум ис цIыф лъэпкъ пстэури зыч-зыпчэгъоу зэкъоуцохи текIоныгъэр къыщыдахыгъ. Тэ тилъэпкъ цIыкIуи ащ иIахьышIу хишIыхьагъ. Адыгэ кIэлабэ пый мэхъаджэм пэуцужьыгъ, хьэдэгъум ыпашъхьэ щынэр амышIэу, зыхэтхэмкIэ щысэтехыпIэу, пыир мэшIошхокIэ зэтраIэжагъ. ЛIыгъэшхом итамыгъэ шапхъэу Дышъэ жъогъо плъыжьхэр къафагъэшъошагъ. Ахэмэ ащыщ зыкIэ тэ тикъоджэгъоу Андырхъое Хъусени – зилIыгъэ чыжьэу IукIыгъэу, зищытхъу хэгъэгум щаIуатэрэри. КъасIомэ сшIоигъу, мы темэмк1э я 9-рэ классым ис еджакIомэ Iофтхьэбзэ гъэнэфагъэхэр  агъэцэкIагъэх: 

   А 1-рэ купым – тикъуаджэ щыщ лIыхъужъэу Андырхъое Хъусен фэгъэхьыгъэу материалэу щыIэр зэкIэ къыугъоин, презентацие къышIынэу гъэцэкIэн иIагъ ыкIи ыгъэцэкIагъ.

   Я 2-рэ купым - усэхэр, сочинениеу «Сигупсэмэ ащыщэу тишъхьафитныгъэ къэзыухъумагъэр» зыфиIорэр къатхынэу щытыгъ. Сочинениехэр дэгъоу къатхыгъэх, усакIохэри къахэкIыгъэх. Сочинениехэр нахь дэгъоу, гъэшIэгъонэу къэзытхыгъэмэ яехэр район газетэу «Заря» зыфиIорэм къизгъэхьагъэх, кабинетым пылъэгъэ стендэу «Къэлэм лъэуж» зыфиIорэм  яIофшIагъэхэр тезгъэуцуагъэх.

   Я 3-рэ купым – тиадыгэ кIалэхэу, зилIыхъужъныгъэ чыжьэу Iугъэхэу, зищытхъу тыди щаIуатэрэмэ къатегущыIэнхэу, презентацие къашIынэу щытыгъ. Мы проектым кIэухы фэхъугъ  «ЛIыхъужъныгъэ урокэу» лIыхъужъым имузей щырекIокIыгъэр.

Информационнэ технологиехэр

               Информационнэ технологиехэр зыщызгъэфедэрэ урокхэр нахь гъэшIэгъонэу зэхэщагъэ мэхъух, кIэлэеджакIомэ нахь чанэу Iоф ашIэ, шIэныгъэу агъотыхэрэр нахь пытэх. Ащ фэдэ урокмэ анахь кIэлэцIыкIу шъхьахынэми нахь чанэу Iоф ащешIэ. Мы технологиехэр зыщыбгъэфедэрэ урокхэр нахь гъэшIэгъонэу, жьы акIэтэу макIох. 

    Адыгабзэми литературэм иурокхэми компьютерыр, аудио, видеотехникэр, магнитофоныр ащыбгъэфедэн плъэкIыщт. Мыхэр  сыд фэдэрэ уроки, сыд фэдэрэ этапи щыбгъэфедэнхэ  плъэкIыщт. Мыхэр бгъэфедэным фэшI  апэ слайдхэр бгъэхьазырынхэ фае. Слайдхэм гущыIэ бащэ атемытэу, мэхьанэр гурыIогъошIоу, кIэкIэу,  купкI гъэнэфагъэ яIэу щытынхэ фае. Мыщ фэдэ урокхэм презентациехэр афэсшIыгъэхэу непэрэ мафэм сыIабэмэ къэсштэнхэу  сиIэх. ЛитературэмкIэ я 5-рэ класс: Хьаткъо А. усэу «Гъатхэ», Бэрэтэрэ Хь. Усэу «Синыдэлъфыбз», пшысэу «Акъылыр зыщэфыгъэ лIыр».    Я 6-рэ  класс:  Жэнэ Къ. Итворчеств, усэу «Ц1ыфыр зык1ыщы1эр». Адыгабзэмк1э: я 6-рэ классыр:  «ПкъыгъуацIэр», «ПлъышъуацIэр», «ЦIэпапкIэр», «Къэзгъэлъэгъорэ ц1эпапк1эхэр падежхэмкIэ зэрэзэхъокIыхэрэр», «ПчъэгъацIэр». Я 7-рэ классыр: «Причастиер», «Деепричастиер», «Наречиехэр купэу зэрэгощыгъэхэр», «Глаголым иуахътэхэр»; я 8-рэ классыр: «Мыухыгъэ конструкциехэр купэу зэрэгощыгъэхэр», «Псэлъэ занкIэр ык1и едзэкIыгъэр»;  я 9-рэ классыр: «ГущыIэухыгъэ зэхэлъыр», «ГущыIэухыгъэ зэгъусэзэхэлъыр».

Информационнэ технологиемэ ягъэфедэнкIэ шIыкIэ амалэу щыIэр бэ, ау мы технологиер урокым щыбгъэфедэмэ, урокыр нахь гъэшIэгъоны мэхъу, кIэлэеджакIомэ язэхэшIыкI нахь зеушъомбгъу.  

          Лъэшэу агу рехьы, ашIогъэшIэгъон урокхэм кассетэхэм ябгъэдэIухэу, дискхэм ябгъэплъыхэу, занк1эу интернетым 1оф  дапш1э   хъумэ. Ащ пае лъэшэу IэпыIэгъушхо къысфэхъух Адыгэ телевидением ипередачэхэу «Тарихъым инэкIубгъохэр», «Къэлэм лъэуж», Джэныкъо маш1у зыфиIохэрэр. Гущы1эм пае: литературэм иурокмэ тхакIом ищыIэныгъэ гъогу тытегущыIэ хъумэ, а тхакIоу зигугъу тшIырэм фэгъэхьыгъэу, «Къэлэм лъэуж» зыфиIорэ передачэм  къыхэхыгъэу, еплъых ык1и  ежь-ежьырэу нэIуасэ закъыфешIы. Мы  аужырэ илъэсхэм  мы зигугъу къэсшIырэ передачэмэ яматериалхэр интернетыр урокым щызгъэфедэзэ есэгъэплъых. 
    Адыгэ лъэпкъым ихъишъэ тытегущыIэнэу хъумэ, гущыIэм пае, Фэрзэпэ заом,  телепередачэу «Тарихъым инэкIубгъохэр» зыфиIорэм иматериалхэр IэпыIэгъу къысфэхъух. Мы передачэмэ яматериалхэр  хьазырэу сиIэх. «Тарихъым инэкIубгъохэр»:  «Фэрзэпэ зау» «Бжъэдыгъумэ япщыхэр» (Бзыикъо зау), «Лъэгэ шъхьартIупщ зэIукI» (Урыс-Кавказ зау), «Хъырцыжъ Алэ икIодыкI» (Урыс-Кавказ зау),  «Абдзахэмэ ян» (Урыс-Кавказ зау),  «Къанджал зау» нэмыкIхэри.

     Гъыбзэхэр: «Къоджэбэрдыкъо Мыхьамэт игъыбз», «ОщнэIу зау», «Хьатх Мыхьамэт гъуазэ игъыбз» нэмыкIхэри.   

             «Къэлэм лъэуж» зыфиIорэм щыщхэу  Теуцожь Цыгъо ехьылIагъэу Цыгъо  имузей щытырахыгъэ передачэр, Къуекъо Налбый, Нэхэе Руслъан, Хъурмэ Хъусен, Емыж МулиIат, Къуикъо Шыхьамбый, ыкIи нэмыкIхэу   школьнэ программэм хэтхэр. 
             Ижъырэ орэдхэу, гъыбзэхэу ыкIи тиадыгэ поэтмэ ялирическэ усэмэ атехыгъэ орэдхэу щыIэхэр а темэхэр зыщакIурэмэ атефэу магнитофонымкIэ кIэлэеджакIохэр есэгъэдэIух.   Эмоциональнэ кIуачIэу произведениемэ ахэлъхэр ащ нахь къегъэлъэшых, ащымыгъупшэжьынэу, гум къинэжьэу агурегъаIох, кIэлэеджакIомэ яэстетическэ пIуныгъэкIэ IэпыIэгъушIу мэхъух. «Нэм ылъэгъурэр шъхьэм ыуас», еIо адыгэ гущыIэжъым. Арышъ, мы информационнэ технологиехэр  гъэфедэгъэнхэм мэхьанэшхо иI. Мыхэр урокым щыгъэфедагъэхэ зыхъук1э IофшIэнхэр нахь псынкIэу зэлъэкIох, уахътэу ащ пэIухьэрэр нахь макI,  кIэлэеджак1омэ нэрылъэгъоу акIугъэ материалыр нахь пытэу агурэIо, язэхэшIыкI нахь хэхъо. 
             Ыпэк1э къызэрэс1уагъэу мы аужрэ илъэсхэм интернетыр урокхэм ащызгъэфедэнэу амал си1э хъугъэ. Лъэхъанэу тызхэтым къыздихьыгъэ IофыгъуакIэмэ ялъытыгъэу сиIофшIакIэ сэгъэпсы. Мыщ ишыхьатых интернет-порталэу http://www.proshkolu.ru зыфиIорэм нэкIубгъоу щысиIэмрэ  nsportal.ru зыфиIорэм щысиIэ мини-сайтымрэ. Мы   http://nsportal.ru/gisheva-nagmet-nurbievnа  зыфи1орэ ссылкэмк1э къэбгъотын плъэк1ыщт. Мы сайтхэмк1э нэмыкI къалэмэ ащыпсэурэ кIэлэегъаджэмэ сиIофшIагъэхэмкIэ, кIэлэеджакIомэ япроектхэмкIэ садэгуащэ ыкIи гуапэ ащэхъу, гопэ гущыIэхэри къысфатхыжьых. Си сайт к1элэегъэджэ пстэуми афызэIухыгъ!
Дебаты

     Литературэмк1э зэфэхьысыжь  урокхэм  технологиеу «Дебаты» зыфи1орэр ащысэгъэфедэ. Мыщ фэдэ урокмэ кIэлэеджакIомэ агу илъыр адыгэбзэ жэбзэ къабзэкIэ къыщыраIотыкIы, лъэныкъо пстэумкIи ягупшысэ зынэсырэр къэошIэ, язэхэшIыкI хэхъо, гулъытэ куу яIэ мэхъу. Мы технологиер  я 10-рэ – я11-рэ классхэм ащыбгъэфедэмэ нахь гъэш1эгъонэу сэ сэлъытэ. Литературэмк1э я  10-рэ класс: «Хэты уфэд, сыдым уфэд, джырэ адыгэ пшъашъ?» Адыгэ бзылъфыгъэм иобраз ХьадэгъэлIэ Аскэр итворчествэ къызэрэщигъэлъагъорэр. (поэмэхэу «Адыгэм ыпхъу», «Батмэтыкъохэр», «Лащын») джырэ адыгэ пшъашъэмрэ. (Зэрагъапшэ)                                                                                                                                                                                                                                                                                                                                                                                                                                                                                                                                                                                                                                                                                я 11-рэ  класс: «Урыс-Кавказ зор лъэпкъым игууз». 

Тестхэр

КIэджыкIыжьыныр – кIэлэеджакIомэ шIэныгъэу, навыкэу яIэхэр бгъэпытэжьын къодыер арэп, ау ахэм зябгъэушъомбгъуныр ыкIи нахь куу пшIынхэр ары пшъэрылъэу иIэр. КIэджыкIыжьын урокым изэхэщэн кIэлэегъаджэм ыкIуачIэ рихьылIэн, урокыр  гъэш1эхъонэу, 1офш1эн зэмыл1эужыгъохэмк1э баеу, к1алэмэ аш1огъэш1эгъонэу зэхищэн фае.  

Мыщ фэдэ урокмэ сэ нахьыбэмкIэ ащызгъэфедэхэрэр тестхэр ары. КIэлэеджакIомэ шIэныгъэу агъотыгъэр зэфэхьысыжьыгъэнымкIэ мыхэр лъэшэу IэпыIэгъушIух.  Шъыпкъэ, тестхэр комбинированнэ урокхэми унэмк1э правилэу яIагъэр тест цIыкIукIэ сыплъэкIужьэуи къыхэкIы, ау нахьыбэрэ кIэджыкIыжьын урокхэр ары зыщызгъэфедэхэрэр.Тестхэр сэр-сэрэу зэхэсэгъэуцох. Едзыгъоу зэрагъашIэрэм пэпчъ тестхэр зэхэсэгъэуцох ыкIи зэфэхьысыжь урокмэ ащысэгъэфедэх. КIэлэеджакIом ишIэныгъэ икууагъэ сыдрэ лъэныкъокIи нэрылъэгъу къыпфэхъу. Мыхэр ежь КIэлэеджак1охэмкIи нахь IэшIэхэу щыт, сыда пIомэ джэуапэу къытыжьыщтыр нахь къыхэхыгъошIу афэхъу.  

Джэгун урокхэр

Джэгун урокхэр нахьыбэмкIэ зыщызгъэфедэхэрэр зэфэхьысыжь урокхэр ары. Мыщ фэдэ урокмэ кIэлэеджакIохэр нахь чанэу ахэлажьэх. ДжэгукIэу бгъэфедэн плъэкIыщтыр бэ: «Лото», «Домино» ыкIи нэмыкIхэри. Сэ нахьыбэрэ згъэфедэрэр «Домино». ГущыIэм пае: бзэ гущыIэмэ язэгъэшIэн зытэухым зэфэхьысыжь урокыр мы джэгукIэм фэгъэхьыгъагъ. Апэ рапшIэу карточкэхэр (тхьапэ цIыкIухэр) сэгъэхьазырых. Ахэр зэфэдитIоу зэпырыгъэлэнтхъыкIыгъэх. Зы лъэныкъом упчIэ тет, адрэ лъэныкъом джэуап тет. УпчIэу къатыгъэм иджэуап зиIэм къыпегъэуцо, ык1и  упчIэу икарточкэ тетым къеджэ, ащ иджэуап зиIэм къыпегъуцо ыкIи упчIэу итым къеджэ. Джащ тетэу урокыр рекIокIы. Мыщ фэдэ карточкэхэр тестмэ афэдэу едзыгъоу  акIугъэм пэпчъ згъэхьазырыгъэх. 

Мы джэгук1эхэр литературэм иурокхэм ащыбгъэфедэн плъэк1ыщт гущы1эм пае: жэры1о народнэ творчествэр ак1у хъумэ гущы1эжъхэр атесэтхэшъ джащ фэдэу мэджэгух. Гущы1эжъхэр зэрагъаш1э хъумэ нэмык1 зэнэкъокъухэри зэхэсэщэх. Классыр куп-купэу сэгощышъ, охътэ гъэнэфагъэк1э гущы1эжъхэр къатхых  ык1и гущы1эжъэу къатхыгъмэ ямэхьанэ къа1о. нахьыбэ къэзытхыгъэр тек1о. 

Псауныгъэм икъэухъумэн фэIорышIэрэ технологиехэр

Физминуткэхэр
Урокым сыд фэдэрэ амал щыбгъэфедагъэкIи ишIуагъэ къэкIощтэп сабыир пшъыгъэ хъумэ. Арышъ, ащ   зезгъэгъэпсэфыным мэхьанэшхо есэты ыкIи физминуткэ зэфэшъхьафхэр сэгъэфедэх. 

1.Шъхьэм екIолIэрэ лъыр дэгъоу къекIокIыным пае:

А) пхъэнтIэкIум уакIыб егъэкъугъэу гупсэфэу ущыс. 1.пшъхьэ джабгъумкIэ оукъощы. 2. Узэрэщысыгъэм фэдэу отIысыжьы. 3. пшъхьэ сэмэгумкIэ оукъощы. 4.узэрэщысыгъэу отIысыжьы. 4-5 жъажъэу къэошIыжьы. 

Б) пхъэнтIэкIум уегъэкъугъэу, пIэхэр упчанэ итэу ущыс. 1. пшъхьэ джабгъумкIэ огъазэ. 2. узэрэщысыгъэу отIысыжьы. 3. пшъхьэ сэмэгумкIэ огъазэ. 4.узэрэщысыгъэу отIысыжьы. 4-5 жъажъэу къэошIыжьы. (мыщ нэмыкIхэри)

2)Нэхэр мыпшъыным пае:

  А)ПхъэнтIэкIум уегъэкъугъэу, гупсэфэу ущыс. УнапIэхэр зэтеолъхьэх, унэхэр пытэу оупIыцIэх, унэхэр къызэтеохыжьых. 4-5 къошIыжьы. 
б) ущысэу пIэхэр уапэкIэ окъудыих, пIапэхэм уяплъы, пIэхэр уашъхьагък1э дэохьыех, пIэхъуамбэмэ уяплъы пшъхьэ зычIыпIэ итэу, пIэхэр къеохьыхыжьых. 4-5 къэошIыжьы.
 В) ущысэу унэхэр дэогъэплъыех. Нэхэр хъураеу къеогъэчъэкIых. 4-5 къэошIыжьы.

 Г) Ущыс. УнапIэхэр зэтеолъхьэх, секунди 10-рэ пIэхъуамбэхэмкIэ оIотых. 

3)УплIэIу мыпшъыным пае:

  А)ПIэхэр упчанэ итхэу ущыт. 1. Iэ джабгъур уапэкIэ окъудыи, Iэ сэмэгур уашъхьагъ дэохьые. 2. ПIэхэр зэрэщытыр зэблэохъу. 3-4 къэошIыжьы етIанэ цIыкIу-цIыкIоу къеохьыхыжьых, пIапшъэхэр оутхыпкIых, пшъхьэ уапэкIэ ощэ. 3-4 къэошIыжьы.

Б)Ущыс пIэхэр дэIэтыягъэхэу. 1. Iэбжыб пытэу зэкIэолъхьэ. 2. ПIэхэр къызэкIэохыжьых. 6-8 къэошIыжьы, етIанэ пIэхэр оутхыпкIых.
Мыхэмэ анэмык1эу электроннэ физминуткэхэр сэгъэфедэх. Ахэр слайдмэ атетых  урокым уахътэ къыхэсэхышъ слайдым къыгъэлъэгъорэ пкъыгъомэ к1элэеджак1охэр алъэплъэх.

Дифференцированнэ егъэджэныр. 
         Урокыр зэхэзгъэуцо хъумэ, нэбгырэ пэпчъ зэш1уихын ылъэк1ыщт гъэцэк1эныр къыдэслъытэзэ урокыр сэгъэпсы. Мы егъэджэныр  сыдигъок1и 1эрыфэгъоу щыт, сыда п1омэ нахь дэгъоу еджэрэми т1эк1у нахь еджэныр зыфэкъинми  уна1э атебгъэтын олъэк1ы.  нэбгырэ пэпчъ фэук1оч1ыщтым елъытыгъэу 1офш1эн есэты.
          Сэ къызэрэсшIошIырэмкIэ, урокыр дэгъоу гъэпсыгъэ хъугъэми, дэеу гъэпсыгъэ хъугъэми зэлъытыгъэр  амалэу щыбгъэфедэрэр ары. Мэхьанэшхо зэстырэмэ ащыщых: урокым куп-купэу Iоф щашIэныр, нэбгырэ тIурытIоу зэгъусэхэу Iоф ашIэныр, доскэм Iутхэу, язакъоу Iоф ашIэныр, карточкэхэмк1э  ежь-ежьырэу Iоф ашIэныр, джэгукIэ гъэшIэгъонхэр урокмэ ащыбгъэфедэныр, физминуткэ зэфэшъхьафхэр урокым щыбгъэфедэнхэр. Мы зигугъу къэсшIыгъэ амалхэр зэрэзгъэфедэщтым, урокыр гъэшIэгъонэу гъэпсыгъэ зэрэхъущтым сишъыпкъэу сыпылъ. 

[image: image4]
          КIэлэеджакIохэм ежь-ежьырэу Iоф ашIэн алъэкIэу егъэсэгъэнхэм мэхьанэшхо иI, сыда пIомэ зэкIэ егъэджэн-пIуныгъэ Iофыр зыфэгъэхьыгъэр бзэм идэхагъэ кIэлэеджакIомэ аIэкIэгъэхьагъэнхэр, заджэхэрэр къагурыIоу, зыфаер тэрэзэу атхын алъэкIэу егъэсэгъэнхэр ары. Мыщ дэжьым зишIуагъэ къакIоу сэ урокмэ ащызгъэфедэхэрэр карточкэ зэфэшъхьафхэр, ребусхэр.
          ЫпэкIэ къызэрэсIуагъэу, мурадэу зыфэзгъэуцужьыгъэмэ ащыщ кIэлэегъэджэ пэрытмэ яIофшIакIэ, яIофшIагъэхэр сищысэтехыпIэу сиIофшIакIэ згъэпсыныр. Ар зэрэзэшIосхыщтым сыпылъ ыкIи Блэгъожъ Мирэ иIофшIагъэу «Текстхэмрэ ахэмэ япшIылIэщтхэмрэ» зыфиIорэр  сэгъэфедэ, сиIэпыIэгъушху. Мыщ текстэу къытыхэрэр карточкэмэ афэдэу нэбгырэ пэпчъ есэтышъ ежь-ежьырэу текстым Iоф дашIэ.
         КIэлэеджакIомэ урокыр нахь ашIогъэшIэгъоныным пае, сиIофшIакIэ щысэгъэфедэх нетрадиционнэ урокхэр. Ахэр:   урок - конференциехэр, урок-семинархэр, урок-хьыкум, Iэнэ-хъурай, урок-концерт.  Мыхэмэ анэмыкIэу внекласснэ IофшIэнымк1э зэIукIэгъухэр,  тхылъеджэ конференциехэр зэхэсэщэх, районнэ гупчэ библиотекэм щызэхащэрэ   пчыхьэзэхахьэхэм, тхак1омэ  зэ1ук1эгъоу  адаш1ырэмэ чанэу к1элэеджак1охэр ахэсэгъэлажьэх. 
         Ныбжьык1эхэр лъэпкъым - инеущых, иухъумак1ох, иакъылых, игугъап1эх. Ахэр ары зэлъытыгъэр тинеущырэ щы1ак1э зыфэдэщтыр. Арышъ ахэм яегъэджэн, ягъэсэнк1э еджап1эм 1оф щызыш1эрэ к1элэегъаджэмэ мак1эп пшъэрылъэу ти1эр. Ахэм язэш1охынк1э мы зигугъу къэсш1ыгъэ амалхэр, урокуж 1офыгъохэр гъэцэк1агъэ хъухэмэ ныбжьык1эхэр гъогу пхэндж темыхьанхэмк1э яш1уагъэ къэк1онэу сэлъытэ. 
         Мыщ фэдэ технологиехэр адыгабзэм  иурокмэ ащыбгъэфедэ хъумэ бзэм ибаиныгъэ еджакIомэ къагурыIощт, абзэ нахьышIу алъэгъущт, яшIэныгъи нахь куу хъущт. Яныдэлъфыбзэ бзэу икъукIэ зэхэфыгъэ хъугъэмэ зи къызэращимгъакIэрэр ашIэщт, зы сатыр адытетын зэрилъэкIыщтым рыгушхощтых.

         Мы технологиехэр зэу зы урокым щыбгъэфедэнхэ плъэкIыщтхэп, ау амал зыщысиIэ хъурэр блэзгъэкIырэп, сэгъэфедэх, ыкIи шIуагъэу къатырэр нэрылъэгъу. Сабыймэ абзэ зэрэзэхэтым, гущыIэ щэрыоу зэрагъэфедэрэм, гущыIэухыгъэхэу купкIэ куу зиIэхэр зэрэзэхагъэуцорэм, ягупшысакIэ - джа пстэуми ар къахэщы. 

